
АННОТАЦИЯ 
 
Зерттеу тақырыбының өзектілігі. Бүгінгі таңда хабар жеткізетін 

технологиялардың қарқынды дамуының нəтижесінде ақпарат қуатты күшке 
айналып отыр. Соның нəтижесінде ақпарат қоры қоғамның ғылыми-техникалық 
жағынан да, əлеуметтік жағынан дамуына да ықпал етіп отыр. Осы уақытқа 
дейін журналистер ғана айналысқан ақпарат əлеміне көпшіліктің жаппай бет 
бұруы бүгінгі өркениеттің əлеуметтік-экономикалық дамуында əлеуметтік, 
философиялық, мəдени бағыттағы елеулі мəселелер туындатып отыр. Осыған 
байланысты əлеуметтік дамуға ықпал ететін медиа саласы ерекше дамып, 
бұқаралық коммуникация серпіліске ие болды. 

Зерттеу жұмысы Қазақстан Республикасындағы тіл саясатын іске 
асырудың 2020-2025 жылдарға арналған мемлекеттік бағдарламасына [1] сəйкес. 
Бағдарламаның 2.1, 2.2 тармақтарындағы міндеттері білім беру саласындағы 
қазақ тілінің функцияларын кеңейту жəне оны қолдану мəдениетін арттыру, 
мемлекеттік жəне мемлекеттік емес сектор ұйымдарында қазақ тілін меңгеру 
деңгейін арттыру қызметіне үлес қосады. Əсіресе, 2.3, 2.4 тармақтарындағы 
ақпараттандыру жəне коммуникация саласындағы қазақ тілінің қолданылуын 
жетілдіру, мəдениет, халыққа қызмет көрсету, БАҚ жəне бизнес саласындағы 
мемлекеттік тілдің қолданылуын реттеу, əлеуметтік беделін арттыру міндетеріне 
сəйкес.  

Бұқаралық ақпарат құралдарындағы (бұдан əрі – БАҚ) мəтіндеріндегі 
эмотивті-бағалауыштық лексиканы тіл біліміндегі жаңа парадигмаларға сəйкес 
антропоөзектік тұрғыдан қарастырып, прагматикалық сипатын айқындау 
қажеттігі туындап отыр. Зерттеу жұмысында тілдегі адам факторы негізге 
алынып, БАҚ тілінің танымдық (когнитивтік), коммуникативтік қызметі 
нақтыланады, БАҚ тіліндегі эмотивтік-бағалауыштық лексиканың ақпарат 
жеткізу, ықпал ету, сендіру қызметі талданады. Жұмыста бұқаралық ақпарат 
құралдарындағы эмотивтік-бағалауыштық лексиканың қолданысы, коннотация 
табиғаты, экспрессивтіліктің берілу жолдары айқындалады.  

Адамның сезімін, көзқарас-ұстанымын, əлеуметтік бағасын білдіріп, 
басқаларға əсер етуде эмотивті-бағалауыштық лексиканың маңызы зор. Эмоция 
адамның танымын, ақиқат болмысқа қатысын көрсетеді. Бұл орайда адам 
танымның объектісі де, субъектісі де болады. Себебі эмоциясыз адам болмайды, 
эмоция – адамдық белгінің бірі. Адамның əлеуметтенуі эмоцияларынан да 
көрінеді. Оң (мажорлы) не теріс (минорлы) эмоцияның тілде көрініс табуы 
ұлттың мəдени дамуын, ділін, дүниетанымын, ұжымдық психологиясын да 
білдіре алады. Əр ұлттың ерекшелігіне сəйкес құндылықтар жүйесі де алуан 
түрлі болады.  

Зерттеу жұмысында қазақстандық жəне шетелдік БАҚ мəтіндердегі 
эмотивтік-бағалауыштық лексика денотат жəне коннотат мəндерден құралған, 
тілдің лексикалық жүйесінің белгісі ретінде қарастырылады. Коннотацияның 
өзегін «эмоция», «баға, «ерекшелік», «əсер» сияқты элементтер құрайды. 
Сөздіктерде көбінесе жағымсыз, жағымды түрінде белгіленіп жүрген 
лексикалық бірліктер тілдегі ғалам бейнесін, құндылықтар жүйесін сипаттайды. 



БАҚ тіліндегі эмотивтік-бағалауыштық лексика коммуниканттардың қажеті 
өтеп, тілдік тұлғаның интенциясын көрсете алады. Қазақстандық жəне шетелдік 
БАҚ тіліндегі эмотивтік-бағалауыштық лексиканы антропоөзектік тұрғыдан 
зерттеу арқылы эмотивтік-бағалауыштық лексиканың прагматикалық сипаты 
анықталады;  адамның ғаламды тануы, танытуы, құндылықтар жүйесін 
қабылдауы, эмотивтік-бағалауыштық лексиканың адресатқа ықпалы, бұқаралық 
ақпарат құралдарындағы қызметі нақтыланады. Сол арқылы бұқаралық ақпарат 
құралдарындағы субъект психологиялық, əлеуметтік, ментальді, т.с.с. тілдік 
тұлға ретінде сипатталады. Жұмыстың өзектілігін осы тұрғыдан негіздеуге 
болады.  

Зерттеу нысаны – қазақ, орыс жəне ағылшын тілді бұқаралық ақпарат 
құралдарындағы айқын не жасырын түрде берілген эмотивті-бағалауыштық 
лексика.  

Зерттеу пəні – қазақ, орыс жəне ағылшын тілді бұқаралық ақпарат 
құралдарындағы эмотивті-бағалауыштық лексиканың антропоөзектік 
ерекшелігі. 

Зерттеу жұмысының мақсаты – қазақстандық жəне шетелдік БАҚ 
тіліндегі эмотивтік-бағалауыштық лексиканың когнитивтік-прагматикалық 
сипатын айқындау.  

Зерттеу жұмысының міндеттері. Аталған мақсат осы жұмыста келесі 
міндеттерді қою жəне оларды шешу арқылы жүзеге асырылды:  

– эмоцияның тілдегі көрінісі ретінде эмотивтілік категориясын сипаттау; 
– БАҚ тіліндегі эмотивті-бағалауыштық лексиканың өзіндік ерекшелігін 

көрсету;  
– эмотивті-бағалауыштық лексиканың тілдік тұлғаның интенциясын 

жеткізудегі рөлін анықтау; 
– БАҚ материалдарындағы эмотивті-бағалауыштық лексиканың ықпалын 

көрсету; 
– қазақстандық жəне шетелдік БАҚ мəтіндеріндегі эмотивті-

бағалауыштық лексиканың ерекшеліктерін көрсету. 
Диссертациялық зерттеуде қолданылған əдіс-тəсілдер. Эмотивті-

бағалауыштық лексиканы зерттеуде тек тілдік тұрғыдан қарастыру аздық етеді. 
Сондықтан зерттеу жұмысымызда эмотивті-бағалауыштық лексиканың 
когнитивтік-прагматикалық ерекшелігін анықтау үшін бірнеше тəсілдер түрі 
қолданылды. Қазақстандық жəне шетелдік БАҚ мəтіндеріндегі эмотивті-
бағалауыштық лексиканың негізгі жəне қосалқы элементтерін мүмкіндік беретін 
идентификацалау əдісі (Ш. Балли бойынша); эмотивті-бағалауыштық лексиканы 
тереңірек түсіну үшін оларды құрамдарға бөлуге көмектесетін компонеттік 
талдау əдісі; тілдік бірліктер қолданысқа түсуіне байланысты мағыналары өзгере 
алады, сондықтан эмотивті-бағалауыштық лексиканың контексттегі қолданысын 
талдау үшін контексттік талдау; эмотивті-бағалауыштық лексиканың қазақ, орыс 
жəне ағылшын тілдеріндегі ерекшеліктерін салыстыру мақсатында салыстыру 
əдістері; сонымен қатар, жалпы ғылым тəсілдеріне тиесілі топтастыру, жүйелеу 
сияқты əдістері қолданылды.  



Зерттеудің əдіснамалық негізіне отандық зерттеушілерден: 
А. Байтұрсынұлы, Р. Сыздық, Б. Əбілқасымов, С. Исаев, О. Бүркітов, Н. Уəли, 
Э. Сүлейменова, М. Мұсатаева, Ж. Манкеева, Г. Смағұлова, А. Салқынбай, 
Б. Момынова, З. Ерназарова, Қ. Есенова;  

орыс зерттеушілерінен: Е.М. Галкина-Федорук, Е.М. Вольф, В.Н. Телия, 
И.А. Стернин, Н.А. Лукьянова, В.И. Шаховский, Н.Д. Арутюнова, А. Вежбицкая, 
В.В. Воробьева, В.И. Карасика, Ю.Н. Қараулова, Е.С. Кубрякова, Д.С. Лихачева, 
В.А. Маслова, Ю.С. Степанова, И.А. Стернина, В.Н. Телия, В.И. Шаховский;  

шетелдік ғалымдардан: Ш. Балли, М. Джонсон, Дж. Лакоффа, Р. Плутчик, 
Ф. Риман, С.Л. Рубинштейн т.с.с. тіл біліміндегі, психология, журналистика 
салаларындағы ғалымдардың тілдік тұлға, бұқаралық ақпарат құралдарына 
қатысты зерттеулері мен тұжырымдары алынды.  

Зерттеу жұмысының теοриялық мəні. Зерттеу жұмысының 
маңыздылығы қазақстандық жəне шетелдік БАҚ мəтіндері негізінде эмотивті-
бағалауыштық лексиканың прагматикалық аспектісін ашуда жатыр. Зерттеудің 
нəтижелері мəтін лингвистикасы, прагмалингвистика, кοгнитивті лингвистика, 
кοммуникативті грамматика, функциοналды стилистика сияқты салаларының 
теοриялық деңгейінің жетілуіне, дамуына үлес қοсады. 

Зерттеу жұмысының практикалық мəні. Зерттеу нəтижелерін қазақ 
əдеби тілінің тарихы, сөз мəдениеті, қазақ публицистикасының дамуы сияқты 
арнайы курстарда пайдалану мүмкіндігіне ие; мəтін лингвистикасы, 
прагмалингвистика, кοгнитивті лингвистика, кοммуникативті грамматика, 
функциοналды стилистика т.с.с. бοйынша лекциялық курстарды оқу барысында 
пайдалануға бοлады; журналист мамандарға тілдік дəрістер ұйымдастыруда, 
сөздіктер мен нұсқаулықтар құрастыруда қолдануға мүмкіндік береді. 

Зерттеудің ғылыми жаңалығы: 
– қазақстандық жəне шетелдік БАҚ тіліндегі эмотивті-бағалауыштық 

лексиканың антропоөзектік сипаты когнитивті-прагматикалық тұрғыдан 
зерттеліп, ғаламның тілдегі бейнесімен, құндылықтар жүйесімен, тілдік 
тұлғаның интенциясы айқындалды; 

– бұқаралық ақпарат құралдарындағы эмотивті-бағалауыштық 
лексиканың ғаламды сөзбен көрсетудегі орны бірінші рет нақтыланды;  

– БАҚ тіліндегі эмотивті-бағалауыштық лексиканың тілдік механизмдері 
айқындалып, алғаш рет талданды;   

– БАҚ тіліндегі эмотивті-бағалауыштық лексиканың ықпал етуші қызметі 
көрсетілді;   

– эмотивті-бағалауыштық лексиканың берілуіндегі қазақстандық жəне 
шетелдік БАҚ-тағы тілдік тұлғаның құндылықтар жүйесін танудағы ерекшелігі 
көрсетілді;  

– эмотивті-бағалауыштық лексиканы жеткізуші тілдік тұлғаның 
интенциясы, стратегиясы мен тактикасы алғаш рет анықталды. 

Қοрғауға ұсынылатын тұжырымдар: 
– эмотивтілік – тілдік тұлғаның эмоциялық қалпын танытатын, 

интеллектуалдық тұрғыдан сипаттайтын функционалды-семантикалық 
категория. Ол тілдік барлық деңгейінде эмотивті тілдік құралдар арқылы көрініс 



тауып, тілдік тұлғаның эмоциясын, ұстанымын білдіреді. Эмотивтілік – 
эмоцияның тілдегі көрінісі, эмоцияны танытудың саналы түрде нақтыланған 
құралы; 

– БАҚ тіліндегі эмотивті-бағалауыштық қолданыстар  – сөйлеушінің 
аксиологиялық жəне эмоциялық күйін танытатын, эмотивті-бағалауыштық 
лексика арқылы көрініс табатын сөйленім бірлігі; 

– эмотивті-бағалауыштық лексиканың тілдік тұлғаның интенциясын 
жеткізудегі рөлі – тілдік тұлғаның интенциясы (ниеті) БАҚ материалдарында 
эмотивті-бағалауыштық лексика арқылы айқын көрінеді. Бұл интенция автордың 
нақты бір көзқарасын немесе қоғамдық құбылыстарға деген эмоциялық бағасын 
білдіруде ерекше маңызға ие; 

– қазақ тіліндегі БАҚ материалдарындағы эмотивті-бағалауыштық 
лексиканың ықпалы – қазақ тілді БАҚ материалдарында қолданылатын 
эмоционалды жəне бағалауыштық сөздер ұлттық сананы қалыптастыруда 
маңызды орын алады. БАҚ материалдарында қолданылатын эмотивті-
бағалауыштық сөздер арқылы медиа қоғамдық сананы өзгертуге немесе 
нығайтуға ықпал ете алады.  Эмотивті-бағалауыштық лексика қоғамдағы 
əлеуметтік жəне саяси құбылыстарға қатысты қоғамдық пікір қалыптастырудың 
тиімді құралы ретінде қарастырылады;  

– қазақстандық мəтіндерде ұлттық жəне мəдени контекстен туындайтын 
эмотивті-бағалауыштық лексиканың үлес саны 45%-ды құрайды. Ал шетелдік 
БАҚ-тарда универсалды бағалауыштық лексика мен глобализацияланған тілдік 
элементтер  40%-ды көрсетті, бұл мəтіндердегі ақпараттың əмбебаптылығын 
арттырады. 

Зерттеу жұмысының дереккөздері. Бұқаралық ақпарат құралдарындағы 
эмотивті-бағалауыштық лексиканың қолданысын, мəдени ақпаратты 

